
Ўзбекистон Республикаси номидан 

Ҳ  У  К  М

2021 йил июнь ойининг 4 куни, жиноят ишлари бўйича Поп туман судининг очиқ сайёр суд мажлиси, Поп туман “Х.Олимжон” МФЙ биносида бўлиб, туман судининг судьяси Б.Обидовнинг раислигида, судья ёрдамчиси Д.Эргашеванинг котиблигида, тарафлардан давлат айбловчиси Поп туман прокурорининг ёрдамчиси А.Рахмонов, судланувчиларнинг ҳимоячиси-адвокат С.Яндашева, жабрланувчи вояга етмаган С.Абдуқодиров ва унинг қонуний вакили Р.Мирзалиева, судланувчи вояга етмаган Ф.Улканбоев ва унинг қонуний вакили Б.Дехқонов, судланувчи вояга етмаган А.Ботиров ва унинг қонуний вакили О.Мирзахмедованинг иштирокида, вояга етмаганлар Улканбоев Фаёзбек Бахромжон ўғли 
ва Ботиров Афзалбек Алиёр ўғлига оид 1-1606-2102/85-сонли жиноят иши кўриб чиқилди.

Вояга етмаган Улканбоев Фаёзбек Бахромжон ўғли, 2004 йил 2 ноябрда Поп туманида туғилган, ўзбек, Ўзбекистон фуқароси, маълумоти тугалланмаган ўрта, Поп тумани 
40-сонли мактабнинг 10-синф ўқувчиси, уйланмаган, муқаддам судланмаган, Поп тумани, Олмазор МФЙ, Олмазор кўчаси, 15-уйда яшайди, вояга етмаганларни кузатув остига олиш учун топшириш эҳтиёт чораси қўлланилган, айблов далолатномаси нусхасини 2021 йил 
28 апрелда олган,

Ўзбекистон Республикаси Жиноят кодекси 277-моддаси 2-қисмининг 
“б” банди билан айбланган.

Вояга етмаган Ботиров Афзалбек Алиёр ўғли, 2005 йил 22 майда Поп туманида туғилган, ўзбек, Ўзбекистон фуқароси, маълумоти тугалланмаган ўрта, Поп тумани 40-сонли мактабнинг 9-синф ўқувчиси, уйланмаган, муқаддам судланмаган, Поп тумани, Обод МФЙ, Истиқлол кўчаси, 13-уйда яшайди, вояга етмаганларни кузатув остига олиш учун топшириш эҳтиёт чораси қўлланилган, айблов далолатномаси нусхасини 2021 йил 28 апрелда олган,

Ўзбекистон Республикаси Жиноят кодекси 277-моддаси 2-қисмининг 
“б” банди билан айбланган.

Суд, суд мажлисида вояга етмаган судланувчилар, вояга етмаган жабрланувчи ва гувоҳларнинг кўрсатмаларини тинглаб, иш бўйича тарафлар музокарасини эшитиб, жиноят иши ҳужжатларини ўрганиб чиқиб, ишда мавжуд бўлган далилларга баҳо бериб, қуйидагиларни 

А Н И Қ Л А Д И

Вояга етмаган судланувчилар Ф.Улканбоев ва А.Ботиров бир гуруҳ бўлгани ҳолда, 2021 йил 18 февраль куни соат 20:00 ларда Поп тумани ҳокимлиги биноси олдида жойлашган, жамоат жойи ҳисобланган спорт майдончасида, жамиятда юриш-туриш қоидаларини қасддан менсимасдан, ушбу майдончада шуғулланиб турган вояга етмаган С.Абдуқодиров билан, ҳеч бир сабабсиз ўзаро гап тортишиб С.Абдуқодировни баданининг турли жойларига уриб-дўппослаб, тан жароҳати етказишган.

Суд-тиббиёт экспертизасининг 2021 йил 26 февралдаги 
212/233-сонли хулосасида вояга етмаган С.Абдуқодировда калла мия ёпиқ шикасти, бош мия чайқалиши, бурун суягини ёпиқ синиши, чап кўз қовоқларида қонталашлар аниқланиб, ушбу жароҳатлар соғлиғини бузилишига сабабчи бўлган енгил шикастлар тоифасига кириши кўрсатилган.

Қонуний вакил отаси Б.Дехқонов иштирокида сўралган, вояга етмаган судланувчи Ф.Улканбоев суд муҳокамасида айбига иқрор бўлиб, 2021 йил 18 февраль куни соат 19:00ларда Поп тумани ҳокимлиги биноси олдидаги спорт майдончасида қариндоши Афзалбек, ўртоқлари Илғоржон ва Алиёржон турганлигини кўриб уларни олдига бориб, бироз гаплашиб, турникка тортилиб турганида С.Абдуқодиров келиб уни ёшини сўраганида унга “нима қиласан” дегани, сўнг сенсирамасликни айтиб ўзаро тортишиб кетишгани, қариндоши Афзалбек келиб С.Абдуқодировни юзига уриб юборгани, у ҳам С.Абдуқодировни ёқасидан ушлаб юзига ургани, Алиёр ва Илғор уларни ажратиб қўйгани, қилган ишидан пушаймонлиги, қилмишидан пушаймонлиги, ҳозирда етказилган зарарни қоплашга шароити йўқлигини билдириб, енгиллик беришни сўради. 

Қонуний вакил онаси О.Мирзахмедова иштирокида сўралган, вояга етмаган судланувчи А.Ботиров суд муҳокамасида айбига иқрор бўлиб, 2021 йил 18 февраль куни соат 19:00ларда Поп тумани ҳокимлиги биноси олдидаги спорт майдончасига танишлари Илғоржон ва Алиёржон билан боргани, шу вақтда Фаёзбек ҳам келиб, турникка чиқиб шуғулланишни бошлагани, шунда С.Абдуқодиров келиб Фаёзбекни ёшини сўраганида унга “нима қиласан” дегани, сўнг С.Абдуқодиров Фаёзбекни онасини сўккани, ўзаро тортишиб кетишгани, Фаёзбек С.Абдуқодировни юзига уриб юборгани, у ҳам С.Абдуқодировни юзига ургани, Алиёр 
ва Илғор уларни ажратиб қўйгани, қилган ишидан пушаймонлиги, қилмишидан пушаймонлиги, ҳозирда етказилган зарарни қоплашга шароити йўқлигини билдириб, енгиллик беришни сўради.

Вояга етмаган судланувчилар Ф.Улканбоев ва А.Ботировнинг айбларига иқрор бўлиб берган кўрсатмаларидан ташқари уларнинг айблари қуйидаги далиллар билан исботланади.

Қонуний вакил онаси Р.Мирзалиева иштирокида сўралган, вояга етмаган жабрланувчи С.Абдуқодиров суд муҳокамасида, 2021 йил 
18 февраль куни соат 20:00ларда Поп тумани ҳокимлиги биноси олдидаги спорт майдончасига қариндошлари Хусанбой ва Хайруллони кўриб уларни олдига боргани, сўнг 4 нафар нотаниш болалар келишгани, улардан биттаси Ф.Улканбоев “қалайсан жиян” дегани, унга ҳурмат билан гапиришни айтгани, сўнг Ф.Улканбоев, А.Ботиров ўртоқлари билан келиб уни уриб ташлагани, сўнг шифохонага олиб кетишгани, уни даволаниши учун кетган зарарлар қопланмагани, судланувчилардан 3.054.000 сўм моддий, 4.080.000 сўм маънавий зарар ундириб, уларга қонуний чора кўришни сўради.
Қонуний вакил онаси Г.Жўраева иштирокида сўралган, вояга етмаган гувоҳ А.Йўлдашалиев суд муҳокамасида, 2021 йил 18 февраль куни соат 20:00ларда Поп тумани ҳокимлиги биноси олдидаги спорт майдончасига ўртоқлари Афзалбек ва Илғор билан боргани, шу вақтда Фаёзбек ҳам келиб, турникка чиқиб шуғулланишни бошлагани, шунда С.Абдуқодиров келиб Фаёзбекни ёшини сўраганида унга “нима қиласан” дегани, сўнг С.Абдуқодиров Ф.Улканбоев билан ўзаро тортишиб кетишгани, Фаёзбек С.Абдуқодировни юзига уриб юборгани, уларни ажратиб қўйишгани, сўнг тез ёрдамга телефон қилганини билдирди.
Қонуний вакил отаси З.Шоназаров иштирокида сўралган, вояга етмаган гувоҳ М.Ботиров суд муҳокамасида, 2021 йил 18 февраль куни соат 21:00ларда Поп тумани ҳокимлиги биноси олдидаги спорт майдончаси олдидан ўтиб кетаётганида танишлари Фаёзбек, Афзалбек 
ва Алиёрни кўргани, уларни олдида нотаниш бўлган С.Абдуқодиров тан жароҳати олиб ерда ётганини кўргани, С.Абдуқодировга ёрдам керак ёки керак эмаслигини сўрагани, уни шериги тез ёрдамга қўнғироқ қилгани, сўнг С.Абдуқодировни шифохонага олиб кетишганини, у ҳеч ким билан уришмаганини, жанжалдан кейин борганини билдирди. 
Вояга етмаган судланувчилар Ф.Улканбоев ва А.Ботировнинг жиноят содир этганликдаги айби, виртуал мурожаат, воқеа жойини кўздан кечириш баённомаси ва фотосуратлар, тушунтириш хатлари, суд-тиббиёт экспертизаси хулосаси, юзлаштириш баённомалари ҳамда жиноят ишида тўпланган бошқа далиллар билан исботланади.

Ўзбекистон Республикаси Олий суди Пленумининг 2002 йил 
14 июндаги 9-сонли “Безориликка оид ишлар бўйича суд амалиёти ҳақида”ги қарорининг 1-бандида жамиятда юриш-туриш қоидаларини қасддан менсимаслик деганда, норматив-ҳуқуқий ҳужжатлар, одоб 
ва ахлоқ нормалари, урф-одат, анъаналар билан белгиланган жамоат тартибини (одамлараро муносабатлар, юриш-туриш қоидалари, шаклланган ижтимоий турмуш тарзини) қўпол тарзда бузиш тушунилиши, қонун мазмунига кўра айбдор ўзининг ҳаракатлари билан жамоат тартибини бузаётганлигини англаши лозимлиги, бунда мазкур хатти-ҳаракатлар билан жамоат тартибини бузиш ўртасида сабабий боғланиш бўлиши шартлиги ҳақида, 13-бандида шахс ўз хатти-ҳаракатлари билан айни вақтда жамоат тартибини бузаётганлигини ва жамиятга нисбатан очиқдан-очиқ ҳурматсизлик қилаётганлигини ҳам яққол англаган бўлса, қилмиш безорилик сифатида квалификация қилиниши ва шахсга қарши жиноятларни назарда тутувчи моддалар билан қўшимча квалификация қилишни талаб этмаслиги ҳақида тушунтиришлар берилган. 

Вояга етмаган судланувчи Ф.Улканбоевнинг ғайриқонуний ҳаракати Ўзбекистон Республикаси Жиноят кодекси 277-моддаси 2-қисмининг 
«б» банди билан тўғри квалификация қилинган, чунки у вояга етмаган А.Ботиров билан бир гуруҳ бўлиб, жамоат жойида, жамиятда юриш-туриш қоидаларини қасддан менсимасдан, ҳеч бир сабабсиз вояга етмаган С.Абдуқодировни уриб-дўппослаб, енгил шикаст етказган.

Вояга етмаган судланувчи А.Ботировнинг ғайриқонуний ҳаракати Ўзбекистон Республикаси Жиноят кодекси 277-моддаси 2-қисмининг 
«б» банди билан тўғри квалификация қилинган, чунки у вояга етмаган Ф.Улканбоев билан бир гуруҳ бўлиб, жамоат жойида, жамиятда юриш-туриш қоидаларини қасддан менсимасдан, ҳеч бир сабабсиз вояга етмаган С.Абдуқодировни уриб-дўппослаб, енгил шикаст етказган.

Ўзбекистон Республикаси Олий суди Пленумининг 2000 йил 
15 сентябрдаги “Вояга етмаганларнинг жиноятлари ҳақидаги ишлар бўйича суд амалиёти тўғрисида”ги Қарорининг 9-бандида вояга етмаганларга жазо тайинлаш масаласини ҳал этаётганда, биринчи навбатда, содир этилган жиноятнинг хусусияти ва ижтимоий хавфлилик даражасини, ана шу шахсларга оид маълумотларни ҳамда жазони енгиллаштирувчи ва оғирлаштирувчи ҳолатларни назарда тутиб, озодликдан маҳрум қилиш билан боғлиқ бўлмаган жазони қўллаш имкониятини муҳокама қилиши лозимлиги, айбдорни жамиятдан ажратмасдан туриб қайта тарбиялашнинг имконияти бўлмаган ҳоллардагина озодликдан маҳрум қилиш тарзидаги жазони тайинлаши мумкинлиги ҳақида тушунтириш берилган.

Ўзбекистон Республикаси Олий суди Пленумининг 2006 йил 
3 февралдаги “Судлар томонидан жиноят учун жазо тайинлаш амалиёти тўғрисида”ги Қарорининг 1-бандида судларнинг эътибори жиноят учун жазо тайинлашда қонунийлик, инсонпарварлик, одиллик 
ва жавобгарликнинг муқаррарлиги принципларига қатъий амал қилишга қаратилиши ҳақида, 3-бандида Жиноят кодексининг 8,54-моддалари мазмунига кўра, жазо адолатли бўлиши, ҳар бир ҳолатда индивидуал тайинланиши, жиноятнинг хусусияти ва ижтимоий хавфлилик даражасига, айбдорнинг шахсига, шунингдек, жазони енгиллаштирувчи 
ва оғирлаштирувчи ҳолатларга мувофиқ бўлиши кераклиги ҳақида тушунтириш берилган.

Суд, вояга етмаган судланувчи Ф.Улканбоевга жазо тури 
ва миқдорини тайинлашда, у томонидан содир этилган жиноят унча оғир бўлмаган жиноятлар туркумига кириб, айбига тўлиқ иқрор бўлиб, қилган ишидан чин кўнгилдан пушаймонлиги, муқаддам судланмаганлиги, вояга етмаганлиги жазони енгиллаштирувчи ҳолатлар деб, жазони оғирлаштирувчи ҳолатлар йўқ деб ҳисоблаб, у томонидан содир этилган жиноятнинг ижтимоий хавфлилик даражасини, жабрланувчини даъвосини эътиборга олиб, унга нисбатан ЖКнинг 841-моддаси тартибида айбланаётган модда санкциясида назарда тутилган озодликни чеклаш жазоси тайинлашни лозим топади.

Суд, вояга етмаган судланувчи А.Ботировга жазо тури ва миқдорини тайинлашда, у томонидан содир этилган жиноят унча оғир бўлмаган жиноятлар туркумига кириб, айбига тўлиқ иқрор бўлиб, қилган ишидан чин кўнгилдан пушаймонлиги, муқаддам судланмаганлиги, вояга етмаганлиги жазони енгиллаштирувчи ҳолатлар деб, жазони оғирлаштирувчи ҳолатлар йўқ деб ҳисоблаб, у томонидан содир этилган жиноятнинг ижтимоий хавфлилик даражасини, жабрланувчини даъвосини эътиборга олиб, унга нисбатан ЖКнинг 841-моддаси тартибида айбланаётган модда санкциясида назарда тутилган озодликни чеклаш жазоси тайинлашни лозим топади.
Ўзбекистон Республикаси Олий суди Пленумининг 2000 йил 
28 апрелдаги “Маънавий зарарни қоплаш ҳақидаги қонунларни қўллашнинг айрим масалалари тўғрисида”ги 5-бандида етказилган маънавий ва жисмоний азоблар учун зарар ундириш имконияти қонун ҳужжатида тўғридан-тўғри кўрсатилмаганлиги ҳамма вақт ҳам жабрланувчи маънавий зарар ундиришга ҳуқуқи йўқ деган хулосани билдирмаслиги ҳақида, 13-бандида маънавий зарарнинг миқдорини белгилашда судлар жабрланувчининг унга етказилган маънавий зарарнинг оғирлигига берган субъектив баҳосини, шунингдек, ҳуқуқбузарликнинг оғирлиги ва оқибати (жабрланувчининг яшаш шароитлари, шахсий хусусиятлари (хизмати, оилавий, маиший, моддий томонлари, соғлиғининг ҳолати, ёши ва бошқалар) ҳисобга олиши лозимлиги, бундан келиб чиқиб, маънавий зарарни қоплаш миқдорини етказилган мулкий ва бошқа моддий зарарни ундириш даъво талабининг қопланиш ҳажмига қараб белгилаш мумкин эмаслиги ҳақида тушунтиришлар берилган. 

Суд, жиноят натижасида етказилган зарарни муҳокама қилиб,  юқоридаги Пленум қарори талабларидан келиб чиқиб, вояга етмаган судланувчилар Ф.Улканбоев ва А.Ботировдан вояга етмаган жабрланувчи С.Абдуқодиров фойдасига тақдим этган ҳужжатлар асосида 3.054.000 сўм моддий ҳамда 2.000.000 сўм маънавий зарарни солидар тартибда ундиришни, тарафларга етказилган бошқа моддий ва маънавий зарарларни ундириш юзасидан келгусида тегишли ҳужжатларни тақдим этган ҳолда фуқаролик суд ишларини юритиш тартибида мурожаат қилиш ҳуқуқи мавжудлигини тушунтиришни лозим топади.

Ўзбекистон Республикаси Жиноят-процессуал кодексининг 
454-457, 462, 463, 465-468, 471, 472, 473–моддаларига амал қилиб, суд 

Ҳ У К М     Қ И Л А Д И

1. Вояга етмаган судланувчи Улканбоев Фаёзбек Бахромжон ўғли Ўзбекистон Республикаси Жиноят кодекси 277-моддаси 2-қисмининг 
“б” бандида назарда тутилган жиноятни содир этганликда айбли деб топилсин.

Вояга етмаган судланувчи Ф.Улканбоевга Ўзбекистон Республикаси 
ЖК 277-моддаси 2-қисмининг «б» банди билан, ЖКнинг 841-моддаси тартибида 6 (олти) ой муддатга озодликни чеклаш жазоси тайинлансин.

Вояга етмаган судланувчи Ф.Улканбоевга сутканинг соат 22:00 дан соат 06:00 гача бўлган вақтда яшаш жойидан чиқиши чеклансин. Вояга етмаган Ф.Улканбоевга озодликни чеклаш жазосини Наманган вилояти, Поп тумани, Олмазор МФЙ, Олмазор кўчаси, 15-уйда ўташи белгилансин ва жазони ўташ даврида қуйидаги қўшимча тақиқ (чеклаш) лар юклатилсин:

Поп туман ИИБнинг рухсатисиз яшаш жойини ўзгартирмаслик, Наманган вилоят ҳудудидан ташқарига чиқмаслик.

Озодликни чеклаш жазосини ижросини назорат қилиш Поп туман ИИБ бошлиғи зиммасига юклатилсин.

Озодликни чеклаш жазосини ўташ муддати судланувчи вояга етмаган Ф.Улканбоев Поп туман ИИБда ҳисобга қўйилган кундан бошлаб ҳисоблансин.

Ўзбекистон Республикаси Жиноят-процессуал кодексининг 
563-моддасига асосан вояга етмаган судланувчи Ф.Улканбоевга Наманган вилояти, Поп тумани, Олмазор МФЙ раиси жамоат тарбиячиси этиб тайинлансин.

Вояга етмаган судланувчи Ф.Улканбоевга нисбатан қўлланилган вояга етмаганларни кузатув остига олиш учун топшириш эҳтиёт чораси ҳукм қонуний кучга киргач бекор қилинсин.

2. Вояга етмаган судланувчи Ботиров Афзалбек Алиёр ўғли Ўзбекистон Республикаси Жиноят кодекси 277-моддаси 2-қисмининг 
“б” бандида назарда тутилган жиноятни содир этганликда айбли деб топилсин.

Вояга етмаган судланувчи А.Ботировга Ўзбекистон Республикаси 
ЖК 277-моддаси 2-қисмининг «б» банди билан, ЖКнинг 841-моддаси тартибида 6 (олти) ой муддатга озодликни чеклаш жазоси тайинлансин.

Вояга етмаган судланувчи А.Ботировга сутканинг соат 22:00 дан соат 06:00 гача бўлган вақтда яшаш жойидан чиқиши чеклансин. Вояга етмаган А.Ботировга озодликни чеклаш жазосини Наманган вилояти, Поп тумани, Обод МФЙ, Истиқлол кўчаси, 13-уйда ўташи белгилансин ва жазони ўташ даврида қуйидаги қўшимча тақиқ (чеклаш) лар юклатилсин:

Поп туман ИИБнинг рухсатисиз яшаш жойини ўзгартирмаслик, Наманган вилоят ҳудудидан ташқарига чиқмаслик.

Озодликни чеклаш жазосини ижросини назорат қилиш Поп туман ИИБ бошлиғи зиммасига юклатилсин.

Озодликни чеклаш жазосини ўташ муддати судланувчи вояга етмаган А.Ботиров Поп туман ИИБда ҳисобга қўйилган кундан бошлаб ҳисоблансин.

Ўзбекистон Республикаси Жиноят-процессуал кодексининг 
563-моддасига асосан вояга етмаган судланувчи А.Ботировга Наманган вилояти, Поп тумани, Обод МФЙ раиси жамоат тарбиячиси этиб тайинлансин.

Вояга етмаган судланувчи А.Ботировга нисбатан қўлланилган вояга етмаганларни кузатув остига олиш учун топшириш эҳтиёт чораси ҳукм қонуний кучга киргач бекор қилинсин.

Вояга етмаган судланувчилар Ф.Улканбоев ва А.Ботировдан вояга етмаган жабрланувчи С.Абдуқодиров фойдасига 3.054.000 сўм моддий, 2.000.000 сўм маънавий зарар солидар тартибда ундирилсин.

Тарафларга етказилган бошқа моддий ва маънавий зарарларни ундириш юзасидан келгусида тегишли ҳужжатларни тақдим этган холда фуқаролик суд ишларини юритиш тартибида мурожаат қилиш ҳуқуқи тушунтирилсин.

Ҳукмдан норози тарафлар ҳукм эълон қилинган кундан, судланувчилар, жабрланувчи ва қонуний вакиллар эса ҳукмнинг кўчирма нусхасини олган кундан эътиборан йигирма сутка ичида Наманган вилоят судига апелляция тартибида шикоят бериш ёки протест келтиришга ҳақлидирлар.

Раислик қилувчи                                       (имзо)    

“Ҳукм нусхаси аслига тўғри”

Жиноят ишлари бўйича 


Поп туман судининг судьяси                                                               Б.Обидов
